
   Каç карчĕ чаршавне мăн йăлăмра,

Çӳл тӳпере çут çăлтăрсем çунаççĕ.

Канать, çыврать кăшт тайăпнă йăмра,

Ун айĕнче яш-кĕрĕмсем выляççĕ.



Ĕç хыççăн лăпкă, савăк каçсенче

Кунта аван-çке вăйă вылямашкăн,

Йăмра айне сĕвеннĕ сак çинче

Чун савнипе сăпайлăн калаçмашкăн.



Çĕр çул та, тен, ларать çав ват йăмра,

Çавах хитре, çавах кăтра туратлă.

Мĕн чул, мĕн чул-ши каччă-хĕр чунран

Ун айĕнче пĕрне-пĕри юратнă?



Эп те хĕре юратрăм çакăнта...

Хальччен чĕре нихçан савса курманччĕ.

Лаштра йăмра хумханчĕ те пăртак —

Ăшра асамлă туйăмсем вăранчĕç.



Пăхсам, пăхсам: йăмраллă ял çинче

Çут çăлтăрсем ялтăртатса çунаççĕ.

Ахальтен мар сӳнми телей çинчен

Яш-кĕрĕмсем хавасланса юрлаççĕ.

  